
 

1. mart - Dan nezavisnosti Bosne i Hercegovine 
 

Sretno vam 29. godina obnove Bosanske nezavisnosti, neka vam je 

sretno u momentu kada se od nas ponovo traži da dokažemo i 

pokažemo kako trajemo i postojimo u lijepoj zemlji, Bosni i 

Hercegovini. 

Opet trebamo dokazivati da Bosna i Hercegovina nije država koja 

nastaje u XX stoljeću, treba dokazivati onima koji nijedan dokaz ne 

žele da prihvate kao da ih je strah naše tradicije i identiteta od Kulina 

bana do naših dana. 

U ovom momentu bi bilo najvažnije da dokažemo sebi kako smo 

ponosni na našu časnu prošlost od prvog pomena imena Bosne u X 

stoljeću. 

A dokaz imamo. 

Ko se ne bi ponosio Poveljom bana Kulina, granicama kralja Tvrka I, 

bosanskim stećkom, bosanskim dukatom ...? 

Ko se ne bi ponosio Vitezom od Bosne i bosanskim gazijama? 

Ko nije ponosan na Ferhadiju, Aladžu, Stari most, Arslanagića most, 

most Mehmed paše Sokolovića, samostan u Fojnici, manastir u 

Žitomislićima i sinagoge, sahat kule ...? 

Ko nije ponosan na otpor fašizmu, Neretvu, Sutjesku, AVNOJ i 

ZAVNOBIH ? 

Ko nije ponosan na stihove Maka, Alekse i Umihane, misli Bašeskije, 

Bašagića, Muvekita i Pruščaka, Divkovića, Lastrića i Jukića, Šimića, 

Hume, Kikića, Samokovlije ...? 

Ko ne uživa u ljepoti Une, Drine, Save, Sane, Neretve i Bosne, 

gordosti Vlašića, Bjelašnice, Treskavice, Igmana ...? 

Ko ne zadrhti na prve stihove sevdalinke? 

Ko nije ponosan na „ljiljane“, ljiljane sa posude iz perioda Rima, sa 

plašta i grba kralja Tvrka I, a posebno na Zlatne ljiljane sa nišana 

bosanskog gazije? 

Ima li ljepše zemlje od Bosne? 

„Kada kažete Bosna, u njoj jeste sav prkos, ali u njoj jeste i sva ljubav, 

u njoj je i sva tuga“. 

Mi smo narod koji često treba podsjećati na teška historijska 

dešavanja, koja su poznata, ali opet naši ih ljudi lako zaboravljaju, a 

ne smiju zaboraviti. 

Zašto? 



 

Zato što su duge staze koje si morala proći, 

Zato što su te gazili,  

Zato što si tuđe čizme morala istrpiti, 

Zato što si teško ali ponosno preživjela vrijeme zla, 

Zato što su te ubijali i protjerivali, 

Zato što su te razarali, 

Zato što su ti oskrnavili kulturnu baštinu, 

Zato što si platila ceh zaborava sebe, 

Zato što si naša, 

Zato što oni narodi koji ne poznaju sopstvenu historiju osuđeni su da 

je ponavljaju. 

Treba li nam još jedan čas historije, čas zaborava, čas običaja, čas 

tradicije, jezika, kulture,... 

M. M. Bašeskija je zapisao: 

 „ Sve što se zabilježi ostaje, što se pamti nestaje“. 

Neka ostane zapisano da su se građani Bosne i Hercegovine prije 29 

godina i pored otvorenih prijetnji izjasnili za cjelovitu, nezavisnu i 

suverenu Bosnu i Hercegovinu. 

Neka ostane zapisano da Bosna i Hercegovina nije doživjela teži 

napad sa više mržnje, sa više želje da se uništi sve ono što je 

bosansko, i insan i dokaz da postojimo i trajemo. 

Neka ostane zapisano da 1. mart – Dan nezavisnosti obilježavamo 

samo zahvaljujući hrabrosti bosanskohercegovačkih patriota koji su 

odbranili Bosnu i Hercegovinu od agresije i potvrdili kontinuitet, 

tradiciju i identitet koji traje od Kulina bana do naših dana. 

Odbranili su i zemlju i narod. 

Imamo dokaz. 

 

 

 

Edina Žugor-Šalaka 

Nermin Imamović 

 


